
સુબ્રહ્મણ્યયોગિકૃતં
ગણાધિપાય તે ત્વયા જગદ્વિનિર્મિતં 
નિજેચ્છયા ચ પાલ્યતેઽધુના વશે તવ સ્થિતમ્ ।
ત્વમન્તરાત્મકોસ્સ્યમુષ્ય તન્મયિ સ્થિતઃ
પુનીહિ માં જગત્પતેઽમ્બિકાતનૂજ નિત્ય શાઙ્કરે॥ ૧॥
ગણેશ્વરઃ કૃપાનિધિર્જગત્પતિઃ પરાત્પરઃ
પ્રભુઃ સ્વલીલયાઽભવચ્છિવાન્મદાવલાનનઃ ।
ગિરિન્દ્રજાતનૂભવસ્તમેવ સર્વકર્મસુ
પ્રપૂજયન્તિ દેહિનઃ સમાપ્નુવન્તિ ચેપ્સિતમ્॥ ૨॥
ચતુઃપુમર્થદાયિભિચતુષ્કરૈર્વિલમ્બિના 
સહોદરેણ સોદરેણ પદ્મજાણ્ડ સન્તતેઃ ।
પદદ્વયેન ચાપદાં નિવારકેણ ભાસુરં
ભજે ભવાત્મજં પ્રભું પ્રસન્નવક્ત્રમદ્વયમ્॥ ૩॥
બલિષ્ઠમૂષિકાધિરાજપૃષ્ઠવિષ્ટર-
પ્રતિષ્ઠિતં ગણપ્રબર્હપારમેષ્ઠ્યશોભિતમ્ ।
ગરિષ્ઠમાત્મભક્તકાર્ય વિઘ્નવર્ગભઞ્જને
પટિષ્ઠમાશ્રિતાવને ભજામિ વિઘ્નનાયકમ્॥ ૪॥
ભજામિ શૂર્પકર્ણમગ્રજં ગુહસ્ય શઙ્કરા-
ત્મજં ગજાનનં સમસ્તદેવ બૃન્દવન્દિતમ્ ।
મહાન્તરાયશાન્તિદં મતિપ્રદં મનીષિણાં
ગતિં  શ્રુતિસ્મૃતિસ્તુતં ગણેશ્વરં મદીશ્વરમ્॥ ૫॥
યદઙ્ઘ્રિપલ્લવસ્મૃતિર્નિરન્તરાયસિદ્ધિદા  
યમેવ બુદ્ધિશાલિનઃ સ્મરન્ત્યહર્નિશં   હૃદિ ।
યમાશ્રિતસ્તરત્યલઙ્ઘ્યકાલકર્મબન્ધનં

તમેવ ચિત્સુખાત્મકં ભજામિ વિઘ્નનાયકમ્॥ ૬॥
કરામ્બુજૈઃ સ્ફુરદ્વરાભયાક્ષસૂત્રપુસ્તકં
સૃણિં  સબીજપૂરકાબ્જપાશદન્તમોદકાન્ ।
વહન્કિરીટકુણ્ડલાદિ દિવ્યભૂષણોજ્જ્વલો
ગજાનનો ગણાધિપઃ પ્રભુર્જયત્યહર્નિશમ્  ॥ ૭॥
ગિરીન્દ્રજામહેશયોઃ પરસ્પરાનુરાગજં
નિજાનુભૂતચિત્સુખં સુરૈરુપાસ્ય દૈવતમ્ ।
ગણેશ્વરં ગુરું ગુહસ્ય વિઘ્નવર્ગઘાતિનં
ગજાનનં ભજામ્યહં ન દૈવમન્યમાશ્રયે॥ ૮॥
ગણેશપઞ્ચચામરસ્તુતિં  પઠધ્વમાદરાત્
મનીષિતાર્થદાયકં મનીષિણઃ કલૌ યુગે ।
નિરન્તરાયસિદ્ધિદં ચિરન્તનોક્તિસમ્મતં
નિરન્તરં ગણેશભક્તિ શુદ્ધચિત્તવૃત્તયઃ॥ ૯॥
ઇતિ સુબ્રહ્મણ્યયોગિકૃતં ગણેશપઞ્ચચામરસ્તોત્રં સમ્પૂર્ણમ્ ।

